
яратилган даврларда диндорлар Машрабни исёнкор даҳрий, шўро 
мафкурачилари диндор тасаввуфчи тарзда баҳо бераётган эдилар. 
Шу боис шоир ҳарактери, тасаввуфий қарашлари билан боғлиқ 
халқ афсоналари, латифаларидан фойдаланишга интилгани ҳолда 
Муҳаммад Али достон сюжетини шакллантирди. “Машраб” 
достони ўзбек шеъриятида тарихий мавзуда янги саҳифа очганлиги 
билан ҳам аҳамиятлидир.  

Хуллас, Муҳаммад Алининг мазкур достони ХХ аср ўзбек 
адабиётида Машраб образини реалистик акс эттирган, лиро-эпик 
йўсинда талқин қилган асар сифатида катта аҳамиятга эга. У 
тарихий мавзудаги достончилик тараққиётига муносиб улуш бўлиб 
қўшилди. 

Адабиётлар 
1. Муҳаммад Али. Достонлар.  – Тошкент: Ғ.Ғулом номидаги Адабиёт ва 

санъат нашриёти, 1974. 
2. Алимбеков А. Юлдузнинг беш қирраси. – Тошкент: Чўлпон номидаги 

нашриёт-матбаа ижодий уйи, 2017. 
3. Ҳотамов Н., Саримсоқов Б. Адабиётшунослик терминларининг русча-

ўзбекча изоҳли луғати. – Тошкент: Ўқитувчи, 1979. 
 
 

ЭЛБЕК ИЖОДИГА ЧИЗГИЛАР 
(“Маориф ва ўқитғувчи” журнали 1925 йилги сонлари мисолида) 

 
 Гулзода СОАТОВА,  

Алишер Навоий номидаги Тошкент 
давлат ўзбек тили ва адабиёти 

университети таянч доктoранти 
                                                           

ХХ аср адабий жараёни муаммоларини ўрганишда “Маориф 
ва ўқитғувчи” журнали алоҳида ўрин тутади. Журнал ўзбек тили ва 
адабиётининг илмий муаммолари, адабий танқидий мақолалар, 
бадиий асарлар таҳлили, таржимашунослик муаммолари ҳақида 
долзарб материалларни мунтазам ёритиб борди.  Бу даврда 
“Инқилоб”,  “Билим ўчоғи”, “Учқун”, “Маориф  ва маданият”, 
“Ўзгаришчи ёшлар”, “Маориф ва ўқитғувчи”, “Ер юзи” ва “Аланга” 
каби журналлар фаолият кўрсатди.1  “Маориф ва ўқитғувчи” 
журнали эса  кўпроқ жадид ижодкорлари асарларига эътибор 
қаратди ва нашр этиб борганини таъкидлаш керак. Журнал ойда 
бир марта чоп этилди.  

                                                 
1 Мирсаидова Н.С. Шокир Сулаймоннинг ижодий йўли. Фил.. фан. .. автореферати, -Тошкент, 2005. – Б. 16. 

1925 йилда  “Маориф ва ўқитғувчи” журналининг  12 та сони 
чоп этилган. Журналда Элбек, Юлдуз, Фотиҳ Бакир, Вадуд 
Маҳмуд, Тайфун сингари ижодкорларнинг 7та ҳикояси, 1та 
имзосиз “Кечанинг мусиқаси” номли ҳикоя билан 8та ҳикоя, Ўлмас, 
Маҳмуд Субой, Чўлпон, А.Ниёзий, Вадуд Маҳмуд каби 
таржимонлар томонидан 12 та таржима асарлар, Вадуд Маҳмуд ва 
Ғози Олимнинг 2 та танқидий мақоласи, Абдулҳамид Мажидий, 
Ҳожи Муйинларнинг таржимаи ҳоли, Чўлпон, Элбек, Боту, Бектош, 
Н.Раҳимий, Ойбек каби шоирларнинг  жами 24 та шеъри ва 
Лермонтовнинг “Мунозара”, Урхон Сайфийнинг “Соз шоири” 
номли шеърлари   берилган. Булар ичида Элбекнинг шеърлари ва 
ҳикоялари адабиёт гўзалликларини, илм-маърифатни, улар таг 
матнида жамият дардини куйлаши билан алоҳида ажралиб туради. 
Шу боис мазкур  мақолада “Маориф ва ўқитғувчи” журналидаги  
Элбек асарлари ҳақида фикр юритиш мақсад қилинган. 
       Фитратни ўзига устоз деб билган, Чўлпон шеъриятига 
эргашиб туркум шеърлар  битган,  даврнинг истеъдодли шоир ва 
ёзувчиси Элбек (Машриқ Юнусов)дир. 

“Маориф ва ўқитғувчи” журналининг 1925 йилги сонларида 
Элбекнинг    “қишлоққа саёҳат” (1-сон) , “Кузатишда” (2-сон), 
“Келгусининг қуёши” (9-10-сон) номли ҳикоялари, “Кўклам чоғида  
япроқлар” (2-сон),   “Сирдарё” (3-сон),  “Бибихоним мадрасаси” (4-
сон), “Эй хотун” (7-8-сон), “Шам” (11-12-сон) сингари шеърлари 
нашр этилган. 

Элбек янги ўзбек адабиёти саҳифаларини  ёниқ шеърлари, 
маҳзун руҳдаги ҳикоялари ва бир неча достонлари билан бойитди. 
У ўзбек тили ва адабиёти ўқитувчиси, ислоҳотчи педагог сифатида 
ҳам алоҳида ҳурмат ва эътирофга сазовор бўлган эди. 

Элбек тахаллуси билан танилган шоир, адиб, таржимон 
Машриқ Юнусов бутун ҳаётини эл хизматига бағишлаган эдилар. 
Бироқ унинг фаолияти 39 ёшида фожиали равишда барбод бўлди. 
Элбек ўз сафдошлари Чўлпон, Боту, Ғулом Зафарий, Рафиқ Мўмин, 
Ғози Юнус каби қатор илғор зиёлилар билан бирга қатағон қурбони 
бўлди.  

“Маориф ва ўқитғувчи” журнали 1925 йил 1-сонида берилган 
Элбекнинг “Қишлоққа саёҳат” ҳикоясида шоир болалиги ўтган 
қишлоққа қилган саёҳатини ва ундан олган таассуротини ҳикоя 
қилади. Ёшликдаги хотиралар билан кўкламда қишлоғига саёҳатга 
чиқади. Оппоқ қорли тоғлар, кўм-кўк ўрмон, ўрмон ичидан оқиб 

келгувчи шарқироқ дарё, меҳнаткаш одамлар бирма бир кўз 
ўнгидан ўтади. Аммо қишлоққа боргач, у ердаги хору зорликни, 
қолоқликни кўриб сўзлашга сўз топа олмайди. Биринчи бўлиб уни 
тоғлар кутиб олади ва унга шундай дейди: ”Мана болам, биз сени 
кўп кутдик, белларимиз букилиб, мункайиб қолдик. Бизда куч 
қолмади, мана энди юртингни ўзинг сақла!”. Кейин дарё эркаланиб 
югуриб келиб, бир нималарни шивирлайди. 19-йил воқеалариними 
ёки эркин турмушини мақтайдими билмайди. Бинолар емирилган 
хароба, кишилар кўзида умидсизлик, ҳаётдан безиш, очлик ҳукм 
суради. Булар шоирни қаттиқ ўйга толдиради. Бу ҳолнинг сабабини 
қуйидагича изоҳлайди: “Бунга сабаб ялқовлик, билимсизлик, 
яшамоқ йўлларини ўрганмаганлик ва ўргатмаганликдир”. 

Ижодкорнинг “Кузатишда” ҳикоясида эса узоқ йўлга боласини 
кузатишда ота-онанинг чеккан изтироблари гавдалантирилган. 
Ҳикоя қаҳрамони Тош бобо мунтазам сафарда юриб ( у пайтлар 
темир йўл ҳам бўлмаган), ота-онасини кўп изтиробга қўйганини, 
буни ўз ўғлини сафарга жўнатаётиб тушунганини тасвирлайди. 
Ҳикояда қизиқ бир ўрин бор, Тош бобо биттаю битта ўғли ўқиган 
жадид мактабига салбий фикр билдиради, аммо кун келиб ўғлининг 
узоқ шаҳарда ўқиётганлигидан фахр ҳиссини туяди.  

Журналнинг 9-10-сонида берилган “Келгусининг қуёши” 
ҳикояси илм-маърифатни тараннум этувчи ҳикоя бўлиб, қоронғу 
ярим кечада, ҳамма уйқуга кетган пайтда, фақат бир хонадонда 
чироқ ўчмаган эди. Учта жой солинган, бирида одам йўқ эди. Онаси 
эса ухлолмасдан боласини ётишини кутарди. Бу пайтда кечани 
ёритгувчи шам ёғдуси билан келажакни ёритгувчи келгусининг 
қуёши ёғдуси бирлашган эди. Шоир кечаси шам ёғдусида китоб 
ўқиб ўтирган болани “Келгусининг қуёши” деб атайди. 

Элбек ушбу ҳикояси орқали ҳар бир киши илм ўрганиши, 
айниқса, ёшларнинг билимли бўлиши келажакда эркин ва фаровон 
умр кечириш учун муҳим эканлигига ишора қилади.  

Шоирнинг журналда берилган 3 та  ҳикоясида ҳам ялқовликни 
енгиб, илм ўрганиш, яшамоқ йўлларини ўрганмаклик ва 
ўргатмаклик ғоялари илгари сурилади. Шеърларида эса табиат 
тасвири, ўзига бўлган ишончни кучайтириш, илм-маърифат ила 
ўзгаларга зиё таратиш каби фикрлар айтилади. Фикримизнинг 
исботи сифатида баъзи шеърларига мурожаат қиламиз. 
         “Маориф ва ўқитғувчи” журнали 1925 йил 2-сонида берилган 
Элбекнинг “Кўклам чоғида  япроқлар” шеъри Ортиқбой 



 144 

Абдуллаевнинг Элбек шеърлари асосида 1999 йилда нашр этилган 
“Мунгли қушим” китобида, Ҳайдарали Узоқовнинг  1999 йилда 
Элбек ижоди асосида нашр этилган “Танланган асарлар” ида, 
Улуғмурод Амоновнинг 2017 йилда нашр этилган “Армуғон 
ёлқинлар” номли китобида ҳам берилган, аммо таҳлилга 
тортилмаган.  
 

Кузнинг у қоп-қора совуқ туслари, 
Балким, оғочларга ёмон кўринар, 
Kошки кўрмагайдинг шу кунларни, 
Бояқиш япроқлар ғамдан сарғаяр. 
Қайғурмоқ ярашмас бўшдир қайғурмоқ, 
Кўклам бир келмас,эй гўзал япроқ!”1 
 

Шеърда  кўклам  чоғида ям-яшил япроқларнинг дарахт устида 
қувониб, яйраб туриши, шамоллар ҳам уларни аяб, секин уриши, 
дарахтларнинг эса ям-яшил япроқлар ичида ётиши, буларга ёққан 
кўклам ёмғирининг кўзлардан оққувчи ёшдай милтираши, балки бу 
кўзёшлар дарахт кўзларидан оқаётганлиги айтилади.Чунки дарахт 
кўклам гўзаллиги абадий емаслигини билади ва кузнинг қоп-қора, 
совуқ кунларини ёмон кўради, япроқларнинг бу кунларни 
кўришини ва совуқдан сарғайишини истамайди. Шоир япроқларга 
қайғуриш бўшлигини, кўклам яна келишини таъкидлайди. 

Шеърда шоир кўклам чоғида табиат гўзаллигини  ўхшатиш, 
жонлантириш санъатлари орқали жонли тасвирлаб берган. Оғоч 
ила япроқлар сўз билан чизилган баҳор фаслидаги кўм-кўк дарахт 
портретидир гўё. Бир тарафдан шеърда келажакка умид билан 
қараш, ғам-ташвишларга енгилмаслик ғояси ҳам англашилади.   

 “Маориф ва ўқитғувчи” журнали 1925 йил 7-8-сонида 
берилган Элбекнинг “Эй хотун” Ортиқбой Абдуллаевнинг Элбек 
шеърлари асосида 1999 йилда нашр этилган “Мунгли қушим” 
китобида ва Улуғмурод Амоновнинг 2017 йилда нашр этилган 
“Армуғон ёлқинлар” номли китобида ҳам берилган. Аммо бу 
шеърнинг ҳам таҳлили берилмаган.  Шеър севги-муҳаббат ва аёл 
ерки учун ёзилган шеър бўлиб, унда ошиқнинг тиканлар ичидан 
чечак териб, маъшуқасига берса, уни олмагани, назар  ҳам 
солмагани, унинг учун кўкламда гулшан яратсада, келиб бир оз 
кезмагани, кўнгил гулшанида очилган лола ва сунбуллар уни кутиб 
                                                 
1 “Маориф ва ўқитғувчи ” журнали. 1925 йил, июнь.2-сон. – Б. 55. 

хазон  бўлгани,  маъшуқаси буни сира билмагани, натижада бу 
ҳолга чидай олмаган кўнгилнинг тутуни дунёни тутгани, аммо ёр 
буни кўрмаслиги, ҳол сўрмаслиги айтилади. Қайғусини 
сезмаслигининг сабаби турмушга нафрат ила  қараши, бунинг учун 
курашиш лозимлиги, ерк отини миниб, тўсиқ бўлгувчи булутларни 
йўқ қилиб, ошиқнинг ёнига қуёш каби чиқишини ва кўнглига нур 
сочишини истайди. Шоирнинг кўнглида ҳаёт сўниб, гулшан ўрнини 
муз эгаллаши қуйидаги сатрларда намоён бўлади:  

 
Эй гўзал хотун, севимли қуёш, 
Отланғил, турма, мингил ерк отин! 
Tўсиқ бўлғувчи булутларни йиқ, 
Mенинг қаршимға қуёш каби чиқ, 
Нурларинг кўнглимга тугал сочилсун, 
Гулшанда янгидан гуллар очилсун! 

         Бўлмаса кўнглимда ҳаёт сўнгуси, 
         Гулшаннинг ўрнида музлар тунгуси1.  
 

   Элбек, Чўлпон, Ботунинг айнан бир номдаги “Паранжи” 
шеърлари ҳам жамиятда аёлларнинг эрки ва ўрнига  бағишлаб 
ёзилган2.  
        “Маъориф ва ўқитғувчи” журналининг адабий материаллар 
матни устида ишлар эканмиз,  янги ўзбек адабиёти ривожида 
Элбекнинг алоҳида ўрни, овози борлигига яна бир бор гувоҳ 
бўлдик. Мустақилликдан сўнг шоир шеърлари асосида  Ҳайдарали 
Узоқовнинг  1999 йилда нашр этилган “Танланган асарлар”, 
Ортиқбой Абдуллаевнинг  1999 йилда нашр этилган “Мунгли 
қушим”, Улуғмурод Амоновнинг 2017 йилда нашр этилган 
“Армуғон ёлқинлар” номли китобларида учрамайдиган “Шам3” 
номли шеърига дуч келдик. Мана ўша сатрлар: 
 
         Қора қўрқинч тун узра икки кўзим,  

Телмуриб ҳар томон боқар эрди, 
Гоҳ-гоҳ қолмағонда сабр –тўзим, 
Ёшларим тинмайин оқар эрди. 

 

                                                 
1 “Маориф ва ўқитғувчи ” журнали. 1925 йил, Октабр.7-8-сон. – Б. 72. 
2 “Маориф ва ўқитғувчи ” журнали. 1925 йил, Июнь.2-сон. – Б. 50-52 
3  Элбек. Шам. //Маориф ва ўқитғувчи,  1925  1926 йил, Январь. – Б. 75. 

Қайғу, қўрқинч, борин тугатмак учун, 
Ёндуруб қўйдим, келтуриб бир шам, 
Ёриди кулбам, кетди кулфат, ғам, 
Кулди дунё менга боқиб бул дам. 

 
Шодлиғимдан чироқ томон боқдим, 
Эҳ эссиз, борлиғимға  ўт ёқдим, 
Шам ёниб ёғдулар сочар эрди, 
Кўксини ғам сари очар эрди. 
 
Шоир қоп-қоронғу тунда, ҳаёт синовларига сабри етмай, 

кўзларидан ёш оқиб турган пайтда қайғу ва қўрқинчга барҳам 
бериш учун бир шам ёқади. Шам ёғдусидан унинг кулбаси ёриб, 
қалбидаги кулфату ғами арийди. Дунё унга кулиб боққандек 
туюлади. Шодлигидан шамга қараган эди, афсус, борлиғида ўт 
ёнди. Чунки шам атрофга ёғду сочгани сайин, ўзи эриб битар, ғам 
сари кўнглин очиб, йўқолиб борар эди. 

Албатта, шеърдаги шам рамзий маънода қўлланган бўлиб, 
бунда ижодкорнинг  ўз ҳаёти, машаққатли кечмиши назарда 
тутилади. Ушбу шеър  “Маъориф ва ўқитғувчи” журналининг 1925-
1926 йил 11-12-сонида босилганига қараганда ўша йилларда 
ёзилган. Шеърнинг тагида санаси кўрсатилмаган. Элбек деб 
тахаллус қўйилган холос. 

 Шеърда бироз умидсизлик ва ишончсизлик устунлик қилади. 
Бу умидсизлик ва тушкунлик жамият тақдири билан боғлиқ, 
албатта. Чунки шоирнинг бирон куни йўқки, халқ дардини 
ўйламаган, у ҳақида қайғурмаган. 
      Умуман олганда,  туркум асарларида халқ дардини куйлаш, 
унинг муаммоси билан яшаш Элбек учун бир бахт эди. Шоир бу 
йўлда вақтини ҳам, сармоясини ҳам, ҳаттоки ўзини ҳам аямади. 
Элбекнинг  “Шам” шеъридаги  шамдек ёниб-ёниб ўзлари яшаётган 
жамиятга нур сочдию, эриб кетди. Элбекнинг мустабид тузум 
замонида қатағонга учрашининг сабаби ҳам ватанига содиқлиги, 
унга меҳр-муҳаббатининг юксаклиги  эди. 
     

Адабиётлар 

ЖАДИД АДАБИЁТИНИ ЎРГАНИШДА БЕГАЛИ ҚОСИМОВ 
ИЛМИЙ МАКТАБИНИНГ ЎРНИ 

 
Гулбаҳор БЕКТАШЕВА 

АДУ Ўзбек тили ва адабиёти  
кафедраси докторанти 

 
Ўзбек адабиётшунослиги тарихида жадид адабиёти ва унинг 

ўрганилиши алоҳида соҳа сифатида жадидчилик ҳаракати 
бошланган даврдаёқ илк тадқиқот ва муносабатлар ёритила 
бошлаган эди. Боиси бу давр ижтимоий-сиёсий, маданий ҳаётида 
халқнинг маърифатли бўлиши, ўз ҳақ-ҳуқуқларини ҳимоя қилиши, 
миллий ўзлигини англаб етиши учун етарлича шароит яратилди. Бу 
XIX асрнинг иккинчи ярми ХХ аср бошларида  жадидчилик деб 
номланган йирик сиёсий йўналишнинг амалий натижаси бўлди. 
Улар Туркистон ўлкасида ҳам усули савтияларнинг очилиши —  
оми халқни саводли қилиш, маърифат уруғини сочиш, газета ва 
журналлар фаолиятининг йўлга қўйилиши — матбуот тараққиёти 
каби мақсадларда бошлаган эди. Бундай илк ҳаракатлар жамият ва 
миллат тақдирини ўзгартириб юборадиган миллий мустақиллик 
учун Чор ҳукуматига қарши қаратилган кураш юқори ижтимоий 
ҳаракатга айланиб кетди. Унинг етакчи вакиллари мамлакатда 
жадид матбуотининг ҳар саҳифасида ўз иштироки билан халқнинг 
онг-у шуурига маърифат уруғларини қадай бошладилар. Абдурауф 
Фитрат, Беҳбудий, Мунаввар Қори, Ҳожи Муин, Мирмуҳсин 
Шермуҳаммедов, Чўлпон, Абдулла Қодирий каби ижодкорлар 
нафақат шоир ва ёзувчи ўрнида, балки адабиётшунос, танқидчи 
олим сифатида ўз даврида вақтли матбуотда чоп этилган кичик 
хабардан то йирик асаргача ўз муносабатини билдириб бордилар. 
Жадид адабиётшунослигининг илк босқичлари юзага кела 
бошлади. Жумладан, Беҳбудийнинг “Ҳақ олинур, берилмас!”, 
“Танқид сараламоқдур”, “Ёшларга мурожаат”, Авлонийнинг 
“Жаҳолат”, “Сафоҳат балоси”, М. Шермуҳаммедовнинг “Бухоро 

